
					Prawfddarllenwyd y dudalen hon

Canu i "Lythyrdoll Ceiniog "—a wnaethost

Yn eithaf godidog;

Cei wobr mawr iawn, a llawn llog,

Am ragorwaith mor gaerog.



Dos rhagod, cei glod yn glau—o ethryb

Dy uthrawl bryddestau,

Ca'r Brython bylon fwynhau

Diddanawl ffrwyth dy ddoniau.








			PRIODAS






MR. ROBERT PUGH, A MISS ANNE JONES


		Gwesty'r Alarch, Dolgellau





HAWDDAMOR heddyw yma—i Robert,

Y gwir hybarch wrda;

Ag Anne ddoeth, ei gu iawn dda

Rywiog weddaidd wraig wiwdda.



Dylid dyrchafu dolef—aruthrfawr,

Yr wythfed o Hydref;

Boed byd hawdd dan nawdd Duw nef,

A heddwch yn eu haddef.



Gan mai hwn, d'wedwn, yw'r dydd—yr unwyd,

Yr anwyl bar dedwydd,



Hir goffâd iawn fâd a fydd

Am dano'n ngrym dywenydd.



Robert sydd fab arabwych—Ieuan Awst,

Hwn oedd yn ŵr callwych,

Gyfreithydd ac ieithydd gwych,

Diwyro, a bardd dewrwych.

